
Unión del Pueblo Navarro (UPN) talde parlamentarioari atxikitako foru parlamentari Marta Álvarez Alonso andreak, Legebiltzarreko Erregelamenduan xedatutakoaren babesean, idatziz erantzuteko galdera egin du (11-25/PES-00015). Hona Barneko, Funtzio Publikoko eta Justiziako kontseilariak horren harira ematen dion informazioa:
Gobernuaren Nafarroako ordezkari Echeverría andreak gaur prentsaurreko batean adierazi du Guardia Zibilean ez dagoela jasota inolako salaketa "ofizialik" AHTaren Nafarroako trazadura erabakitzeko beharrezkoak diren laginetako sabotajeak direla-eta. Adierazpen horiek bat datoz arrazoi beragatik Foruzaingoan jarritako salaketak direla-eta Alderdi Sozialistako kideek egindako adierazpenekin. 
Halere, Gobernuaren Nafarroako ordezkariak honako hau adierazi zuen prentsaurreko horretan berean: "alderdi batzuetan bai egin ahal izan dira laginak, eta orain arte laginik egin ezin izan den alderdietan egin beharreko zuzemenak eginen dira ministerioak konpromisoa bete ahal izan dezan, hau da, lanak egin ahal izan ditzan erabakia hartzeko irizpide tekniko bat edukitzeko". Adierazpen horietatik argi eta garbi ondorioztatzen da kanpo-eragozpenen bat egon dela laginak alderdiren batean egiteko. 
Sabotaje-ekintzak gertatu direla iradokitzen duten albisteak ikusita, Nafarroako Gobernuak abiarazi al du edo abiarazi nahi al du ofizioz inolako ikerketarik ekintza horiek direla-eta, jakin ahal izan dadin non eta noiz gertatu diren eta ustez nork egin dituen?
Foruzaingoak lanez arduratzen den enpresari jakinarazi dio prest dagoela segurtasunaren inguruan izaten ahal duen edozein eskaera artatzeko, eta interesa agertu du informazioa eskuratzeko zundaketen kronogramaren inguruan, behar izanez gero egutegi prebentibo bat egite aldera. Momentuz ez da ofiziozko ikerketarik hasi ekimen parlamentarioan adierazitako esparruaren inguruan. 
Foru Kidegoaren lan prebentiboko ildo horretan, joan den hilean, zundaketei buruzko protestak egin dituen mugimenduaren komunikatu baten ondorioz –herritarrei eskatu zien mobilizatzeko, urtarrilaren 20an eginen zirenak geldiarazteko–, Foruzaingoa berriro jarri zen harremanetan enpresarekin, horri buruzko informazioa biltzeko eta, inguruabar horiek ikusita, tokian polizia egonen zela jakinarazteko. Horretarako, urtarrilaren 20an, astelehena, Altsasuko Herritarren Segurtasuneko patruilek, Esku Hartzeko Dibisioko patruilek eta Informazio Dibisioko patruilek osatutako segurtasun dispositibo bat programatu zen, eta inguru horretan egon zen. 
Hori guztia jakinarazten dut, Nafarroako Parlamentuko Erregelamenduaren 15. artikuluan xedatutakoa betez.

